
Des und Dos









Bruck´n und Mauern


I wü a Bruck´n sei´


für de herent und für de drent.


I wü a Bruck´n sei´


für de, de was getrennt.


I wü a Bruck´n sei´,


um Gräb´n zan überwind´n.


I wü a Bruck´n sei´,


um zwoa Seit´n zan verbind´n.


I wü a Bruck´n sei´,


für de, was andere Ufer woll´n erreich´n.


I wü a Bruckn sei´,


um vüles auszugleich´n.


I wü gern a Bruck´n sei´,


für drent und für herent.


I mecht net a Mauer sei´,


de was ois trennt.









Drahdiwaberl


Was a Drahdiwaberl is,


des woaß a jeda do gaunz g´wiß.


Des bewegt si net in oa Richtung nua,


is oft a drawi himmazua.


Zuwi, dauna, rundumadum,


übersi, untasi, fort und in da Stub´n.


Hinterrucks und vorderbei,


überdrüba, ois oanalei.


Zruck oder hivia, so wia ma´s kennt,


amoi drent, amoi herent.


Rennt oft auffi oda owizua,


s´Drahdiwaberl gibt koa Ruah.









Dunnaweda


Wann´s dunnert und blitzt


und schütt dann nu gnua,


des g´hert za an g´herign


Dunnaweda dazua.


Wann er sie a Blunzn nennt


und sie sagt za eahm du Suam du bleder,


mir scheint da gibt´s a grad


a ordntlich´s Dunnaweda.


Wann si´s Weda vaziagt


und da Ärger vapufft,


dann geht´s wieder besser,


hat si g´reinigt de Luft.









Durch die Blume


Durch die Blume i´s gern sag,


dass i di do recht gern mag.


A so a bunter Blumenstrauß


sagt ja a oft ganz vü aus.


Net nur mit Farb´n, a mit Sort´n


richt ma oft mehr aus wia mit Wort´n.


Und sand da ganz vü Potz´n drau,


sagt, dass de Liab nu wachs´n kau.









Frieden


Vü mehr wert als Guat und Geld,


des is da Fried´n auf da Welt.


Wann ma netta hat Hass und Neid,


des bringt do in an Lebm koa Freid.


Es is do vü a scheanas G´füh´,


Wann ma wem andern helf´n wü.


In Fried´n mitananda leben,


was kunnt´s auf da Welt denn Schenas gebm.









Frisch aussa


Frisch aussa wia´s drin is´,


net kriacha am Bau(ch),


des is zwar leicht g´sagt,


aba net oiwei schlau.


Sag´s oft liaba durch de Blume,


damit tua i neamd weh,


dazua nu a Lächl´n,


is oft grad a so sche.









Glückwünsche zur Hochzeit


I wünsch eich a schen´s Leben zu zweit,


ihr seid´s ja beide herzlich, humorvoll und g´scheit.


I wünsch eich, dass guat ausnutzt´s eiche gemeinsame Zeit


und net vaschwendt´s an Zank und Streit.


I wünsch eich bei "Hoppalas", so was kummt vor,


da a Gelassenheit und Humor.


I wünsch eich, dass der gegenseitige Respekt nia valorn geht


und oiwei ans zan andern steht.

